
QORTI ĊIVILI PRIM’AWLA  
 

ONOR. IMĦALLEF TONI ABELA LL.D.  
 
 

Seduta ta’ nhar il-Hamis, 20 ta’ Ottubru, 2022  
 
Numru  
 
Rikors Numru  1173/2019 TA 
 
 
 

Recc Limited C52728 
 

Vs 
 

Maged Fawzy Shokry Iskandar (ID 20947(A)) u Hyam Yakoub Mesak 
Gbyral (ID 20953(A)) 

 
 

Il-Qorti: 

Rat ir-rikors ġuramentat ta’ Recc Limited (is-Soċjeta’ Attriċi) tal-10 ta’ Diċembru 

2019 li permezz tiegħu ppremettiet u talbet is-segwenti: 

1. “Illi s-soċjeta attriċi kienet prestat diversi xogħolijiet lill-intimati u dan kif sejjer 
jiġi ppruvat waqt is-smiegħ tal-kawża. 
 

2. Illi pero’ dawn id-diversi xogħolijiet ma ġewx imħallsa, b’mod li l-istess intimati 
huma debituri tas-soċjeta’ rikorrenti f’ammont li għandu jiġi likwidat minn din l-
Onorabbli Qorti. 
 

3. Illi s-soċjeta’ attriċi taf b’dawn il-fatti personalment. 

Għaldaqstant l-esponenti titlob bir-rispett lil din l-Onorabbli Qorti jogħġobha: 

1) Tiddikjara li l-intimati huma debituri tas-soċjeta’ attriċi f’ammont li għandu jiġi 
likwidat minn din l-Onorabbli Qorti rappresentanti xogħolijiet rezi lill-intimat. 
 

2) Tillikwida l-ammont dovut lis-soċjeta’ attriċi ai fini ta’ l-ewwel talba. 
 

3) Tordna lill-intimati sabiex iħallsu l-ammont hekk likwidat. 

Bl-ispejjeż u l-imgħax u l-intimati minn issa nġunti in subizzjoni”. 

Rat ir-risposta ġuramentata ta’ Maged Fawzy Shokry Iskandar u martu Hyam 

Yakouba Mesak Gbyral (il-konvenuti/jew konvenut) tat-13 ta’ Ottubru 2020 li 

permezz tagħha wieġbu u eċċipew is-segwenti: 

1. “Illi in linea preliminari, l-intimati ma humiex il-leġittimi kontraditturi peress illi 
kienet is-soċjeta Karas Company Limited (C63986) li kienet tinnegozja mas-
soċjeta’ rikorrenti u mhux l-istess l-intimati indikati. 
 

2. Illi mingħajr preġudizzju għas-suespost, l-esponenti ma humiex debituri tas-
socjeta’ rikorrenti fl-ebda ammont u dana peress li ġja tħallsu b’idejhom. 
 

3. Illi l-azzjoni rikorrenti kif promossa hija nulla u nvalida billi stante li kellhu jiġi 
indikat fattwalment l-ammont allegatament mitlub u mhux tintalab kundanna 
għal likwidazzjoni ex-officio ta’ din l-Onorabbli Qorti. 
 

4. Salv risposti ulterjuri”. 

Rat l-atti u dokumenti kollha fil-Kawża.  

Semgħet ix-xhieda prodotta fil-perkors tal-Kawża. 

Rat in-noti ta’ osservazzjonijiet rispettivi tal-partijiet.  

Rat li l-Kawża tħalliet għal-lum għas-Sentenza. 

Punti ta’ fatti: 

Is-Soċjeta Attriċi, fost affarijiet oħra tbiegħ u tinstalla apparat maħsub għall-

ħwienet. Fil-każ odjern is-Soċjeta’ Attriċi biegħet Sistema ta’ tkessiħ 

(refrigeration) lill-konvenut għal ħanut li kellu fil-Fgura ta’ confectionery (ara 

xhieda ta’ Joe Ghigo a’ fol 39). Is-Soċjeta’ Attriċi tgħid, li kien hemm xi żmien 

meta l-konvenut kien qiegħed iħallas il-prezz b’pagamenti ratejali.  

Meta beda jkun mankati fil-ħlas, biex jagħmel tajjeb għal bilanċ tal-prezz 

saħansitra ġew addebitati, bħala tpaċija mal-ammont li kien għadu dovut, xi 

mobbli li kien hemm fil-ħanut u li ġew konsenjati lis-Soċjeta’ Attriċi.  

Il-Konvenut qiegħed jilqa’ għat-talbiet Attriċi billi fost oħrajn qiegħed jgħid li hu 

ma xtara xejn. Jekk qatt kienet is-Soċjeta Karas Company limited li xtrat u mhux 

hu personalment u wisq anqas il-konvenuta l-oħra. 

Għalhekk saret din il-Kawża. 

Punti ta’ liġi: 

L-azzjoni hija dik għall-ħlas ta’ prezz bilanċjali abbażi ta’ vendita. Iżda qabel ma 

din il-Qorti titratta l-mertu, l-ewwel m’għandha tikkonsidra huwa, jekk il-

konvenuti humiex il-leġittimi kontraditturi fis-sens jekk humiex l-persuni idoneji 

kontra minn kellha ssir l-Kawża. 

Fl-ewwel eċċezzjoni tagħhom propju jgħidu li ma humiex il-leġittimi kontraditturi. 

Jekk qatt, hija s-Soċjeta’ Karas Company Ltd li għandha twieġeb, għaliex kienet 

din il-kumpanija kompratriċi u mhux il-konvenuti. Jekk din l-eċċezzjoni tirrisulta 

li hija fondata legalment, allura din il-Qorti ma jkolliex għalfejn tinvesti il-mertu, 

iżda jkollha tillibera lill-konvenuti mill-osservanza ta’ ġudizzju u tieqaf hemm. 

Is-Sentenza li għamlet l-aħjar espożizzjoni tal-figura tal-leġittimu kontradittur 

hija dik mogħtija fil-5 t’Ottubru 2001 mill-Qorti tal-Appell (Superjuri) fl-

ismijiet Frankie Refalo vs Jason Azzopardi ippreseduta mill-Onor. Prim 

Imħallef Joseph Said Pullicino – sentenza spiss iċċitata fil-ġurisprudenza 

sussegwenti:  

“Din il-Qorti allura tikkonsidra illi biex tistabilixxi jekk parti in kawża kienetx jew 

le leġittimu kontradittur tal-parti l-ohra, kellha bilfors tivverifika prima facie jekk 

il-persuna ċitata fil-gudizzju kienetx materjalment parti fin-negozju li, skond l-

Attur, ħoloq ir-relazzjoni ġuridika li minnha twieldet l- 8 azzjoni fit-termini 

proposti.  

Jekk dan in-ness jiġi stabbilit, il-persuna ċitata setgħet titqies li kienet persuna 

idoneja biex tirrispondi għat-talbiet attrici, inkwantu dawn ikunu jaddebitawlha 

obbligazzjoni li kienet mitluba tissodisfa dan inkwantu il-premessi għaliha, jekk 

provati, setgħu iwasslu għall-kundanna mitluba f’każ li jinstab li l-istess konvenut 

ma jkollux eċċezzjonijiet validi fil-ligi x’jopponi għaliha.  

Dan naturalment ma jfissirx li jekk il-Qorti tiddeciedi – kif iddecidiet korrettement 

f’dan il-każ - illi l-konvenut kien ġie sewwa ċitat inkwantu jkun stabbilit li l-

interess ġuridiku tiegħu fil-mertu kif propost mill-attur illi hu kellu neċessarjament 

ikun finalment tenut bħala l-persuna responsabbli biex tirrispondi għat-talbiet 

attrici kif proposti. Kif lanqas ifisser li l-istess konvenut ma jkollux eċċezzjonijiet 

validi fil-mertu, fosthom dik li t-talbiet attrici kellhom fil-fatt ikunu diretti lejn 

ħaddieħor jew ukoll inkwantu dan ikun involut fl-istess negozju u li allura seta’ 

jiġi wkoll ċitat bħala leġittimu kontradittur fil-kawża.  

Id-dikjarazzjoni tal-Qorti li parti in kawża tkun leġittimu kontradittur lanqas ma 

kienet tfisser li l-Qorti ma setgħetx, fil-konsiderazzjoni ta’ l-eċċezzjonijiet opposti 

għat-talbiet, tasal għall-konkluzjoni li l-konvenut – dikjarat prima facie leġittimu 

kontradittur - kien wara t-trattazzjoni tal-kawża jirriżulta għal kollox estraneju 

għar-responsabilitajiet lilu addebitati mill-attur fl-azzjoni minnu tentata.  

Konsidrata f’dawn it-termini, is-sentenza preliminari, li ċaħdet l-eċċezzjoni tal-

konvenut li hu ma kienx il-leġittimu kontradittur ta’ l-attur, tirriżulta waħda ġusta, 

inkwantu l-fatti kif jirriżultaw fl-eżami limitat li l-ewwel Qorti neċessarjament 

kellha tagħmel, kienu pjenament jiġġustifikaw l-konkluzzjoni li l-konvenut 

appellant kellu għalxiex jirrispondi għat-talbiet attriċi billi dawn kienu 

adegwatament jistabilixxu li hu kien intrometta ruħu fin-negozju li minnu oriġinat 

l-azzjoni.  

Il-kontestazzjoni dwar l-import ta’ dak in-negozju u sa fejn dan kien jitfa’ xi 

responsabilita` fuq il-konvenut appellant, hu propju l-mertu tal-kawża li għad irid 

jigi epurat u deċiz. F’dan ir-rigward il-jeddijiet ta’ kull parti in kawża kienu u 

għadhom impreġudikati kif għadhom impreġudikati l-eċċezzjonijiet l-oħra kollha 

avanzati mill-istess konvenut appellant li dwarhom l-ewwel Qorti għad trid 

tiddelibera”. 

Minn din is-Sentenza jistgħu jinstiltu dawn il-linji gwida dwar kif għandha tiġi 

ttrattata l-eċċezzjoni li konvenut ma jkunx leġittimu kontradittur:  

(1) l-unika indaġni li trid tagħmel il-Qorti hi jekk, fl-ipotesi li l-premessi tar-rikors 

ġuramentat tal-attur huma fondati, dawn ma jistgħux jolqtu lill-konvenut.  

(2) kull ma jrid jiġi stabbilit hu jekk il-konvenut kienx materjalment – u għalhekk 

mhux legalment ukoll – parti fin-negozju traċċjat fil-premessi.  

(3) id-dikjarazzjoni tal-Qorti li parti in kawża tkun leġittimu kontradittur lanqas 

ma kienet tfisser li l-Qorti ma setgħetx, fil-konsiderazzjoni ta’ l-eċċezzjonijiet 

opposti għat-talbiet, tasal għall-konklużjoni li l-konvenut – dikjarat prima facie 

leġittimu kontradittur - kien wara t-trattazzjoni tal-kawża jirriżulta għal kollox 

estraneju għar-responsabilitajiet lilu addebitati mill-attur fl-azzjoni ttentata.  

(4) il-kontestazzjoni dwar l-import ta’ dak in-negozju u sa fejn dan kien jitfa’ xi 

responsabilita’ fuq il-konvenut, jibqa’ impreġudikat, għax jifforma parti mill-mertu 

tal-kawża.  

(5) illi jekk il-Qorti tiddeċiedi li l-konvenut kien ġie sewwa ċċitat ma jfissirx lanqas 

ma jkollux eċċezzjonijiet validi fil-mertu, fosthom dik li t-talbiet attriċi kellhom fil-

fatt ikunu diretti lejn ħaddieħor jew ukoll inkwantu dan ikun involut fl-istess 

negozju u li allura seta’ jiġi wkoll ċitat bħala leġittimu kontradittur fil-kawża. 

Il-Qorti għalhekk eżaminat sewwa il-provi li għandha quddiemha. L-ewwel ma 

għandu jkun osservat huwa li l-bejgħ mertu tal-kawża ma sarx bil-miktub. Li ma 

kieku kien hekk din l-eċċezzjoni x’aktarx l-anqas ma qed tkun trattata. Għalhekk 

sabiex tasal dwar min kien leġittimu kontradittur il-Qorti trid tislet il-fatt mill-provi 

li għandha quddiemha.  

Jibda biex jingħad li ma hemmx dokument wieħed, li ma hux indirizzat lejn is-

Soċjeta’ Karas Company Ltd. Dan jirrisulta mill-istess dokumenti esebiti minn 

Ivan Ghigo għas-Soċjeta’ Attriċi (ara fol 44 sa 50) u kif ukoll mill-kwantita ta’ 

dokumenti esebiti mill-konvenuti permezz tan-nota tal-14 ta’ Frar 2022. (ara a’ 

fol 56). Partikularment il-kwantita’ ta’ checkijiet favur is-Soċjeta’ Attriċi mis-

Soċjeta’ Karas Company Ltd (Ara a’ fol 72 sa 106).  

Jirriżulta li din is-Soċjeta’ ġiet kostitwita fl-24 ta’ Frar 2014 (Ara memorandum a’ 

fol 132). Fix-xhieda tiegħu, l-imsemmi Ivan Ghigo jixhed li kien lejn l-aħħar tal-

2014 li l-konvenut mar is-showrooms tagħhom meta talab quotation (Ara a’ fol 

38 tergo). Dan ifisser li s-Soċjeta’ inkwistjoni kienet diġa’ kostitwita.  

Aktar minn hekk, fl-istatement maħruġ mis-Soċjeta’ Attriċi stess, l-ewwel 

cheque li rċevew fl-ammont ta’ €500 kien propju fl-4 ta’ Diċembru 2014 u kull 

cheque sussegwenti kien fil-fatt imniżżel fi spread sheet intitolata Karas 

Payment Breakdown (a’ fol 46). Il-konvenut jgħid ċar, li huwa kellu kumpanija 

“…u xtrajt minn ghandhom il-freezer u l-ixkaffef” (ara a’ fol 53 u 54). Mistoqsi 

mill-Qorti jekk is-Soċjeta’ Attriċi kienitx taf b’din il-kumpanija huwa wieġeb hekk 

“Mela . Ic-cekkijiet kollha u l-bank transfer mill-kumpanija” (A’ fol 55 tergo). Il-

konvenut ma ġiex konto-eżaminat fuq dan il-punt partikolari. 

Il-Qorti qieset sewwa il-fatti u tasal għall-konklużjoni li n-negozju inkwistjoni sar 

bejn is-Soċjeta’ Attriċi u s-Soċjeta’ Karas Company Limited u mhux mal-

konvenut u wisq anqas mal-konvenuta, fil-vesti personali tagħhom. Huwa minnu 

li xi ħin jew ieħor id-diskors sar mal-konvenut personalment, iżda korp morali 

jaġixxi tramite persuni fiżiċi. Il-mistoqsija li trid issir hi jekk is-Soċjeta’ Attriċi 

kienitx taf li qed titratta ma’ xi ħadd fl-interess ta’ korp morali. Il-Qorti mingħajr 

esitazzjoni tasal għall-konklużjoni, li sa mill-bidu nett, kien jidher ċar li s-Soċjeta’ 

Karas qed tixtri u mhux il-konvenut personalment. 

Decide: 

Għaldaqstant il-Qorti qiegħda taqta’ u tiddeċiedi l-Kawża bil-mod segwenti: 

Tilqa’ l-ewwel eċċezzjoni tal-konvenuti u konsegwentement tilliberhom mill-

osservanza tal-ġudizzju. 

 

Spejjeż tal-Kawża għas-Soċjeta’ Attriċi. 

 

Imħallef Toni Abela 

 

Deputat Reġistratur 

 

 


